मनमोहन ने प्रज्ञा पर की आडवाणी से बात 
नई दिल्ली, बृहस्पतिवार, नवंबर 20, 2008 

मालेगांव बम विस्फोटों की अभियुक्त साध्वी प्रज्ञा सिंह ठाकुर के साथ पूछताछ में अपनाए जा रहे तरीकों पर भाजपा के पूर्व अध्यक्ष लालकृष्ण आडवाणी के कड़े ऐतराज के बाद प्रधानमंत्री डा. मनमोहन सिंह ने बृहस्पतिवार को उनसे टेलीफोन पर बातचीत की।
सिंह ने आडवाणी को बताया कि उन्होंने गत मंगलवार को छत्तीसगढ में दिए गए उनके उस बयान को देखा है जिसमें साध्वी प्रज्ञा सिंह ठाकुर की बार-बार की गई नारको जांच की बात उठाई गई थी। आडवाणी ने जनसभा में यह भी कहा कि साध्वी की जांच के दौरान कोई भी महिला पुलिस अधिकारी मौजूद नहीं थी।
एक भाजपा सांसद ने कहा कि आडवाणी ने प्रधानमंत्री से कहा कि वह अब तक इस मुद्दे पर चुप थे लेकिन साध्वी प्रज्ञा सिंह ठाकुर द्वारा अदालत में दाखिल किये गये हलफनामे को देखने के बाद उन्हें बोलने को मजबूर होना पड़ा।
आडवाणी ने प्रधानमंत्री को यह भी सलाह दी कि वे साध्वी प्रज्ञा सिंह ठाकुर द्वारा अदालत में दाखिल किए गए हलफनामे को देखें तब स्थिति की गंभीरता का पता चलेगा।  प्रधानमंत्री ने आडवाणी को आश्वासन दिया कि वे इस मामले को देखेंगे। (भाषा)
क्या है डकवर्थ लुइस नियम
इंग्लैंड के फ्रेंक डकवर्थ और टोनी लुइस ने इस नियम को बनाया। सबसे पहले 1996-97 में इंग्लैंड-जिम्बाब्वे वनडे सीरीज के दौरान इसे आजमाया गया। उस मैच में जिम्बाब्वे सात रन से जीतने में कामयाब रहा। आईसीसी ने 2001 में इसे नियम को मान्यता दे दी।
कब काम में आता है?

मैच में किसी भी तरह की बाधा पड़ने पर इस नियम से परिणाम तय किया जाता है। उदाहरण के लिए पहले खेलने वाली टीम की पारी में बाधा नहीं पड़ती है और दूसरी पारी में खेल किसी कारण से रुक जाता है, तो उसे घटा हुआ लक्ष्य मिलेगा। इस दौरान यह देखा जाता है कि उसकी पारी में कितने ओवर व कितने विकेट शेष हैं।
कैसे काम करता है?

इस नियम में ‘रिसोर्स’ सबसे महत्वपूर्ण है। इसकी गणना टीम के ओवर, विकेट व रनों के हिसाब से की जाती है। उदाहरण के लिए 25 ओवर के खेल में कोई टीम पांच विकेट खो देती है और बारिश के कारण खेल रुक जाता है।
इस स्थिति में नियम के हिसाब से उस टीम के 42.2% रिसोर्स शेष होते हैं। यदि 15 ओवर का खेल धुल जाता है, तो पारी शेष 10 ओवरों में पूरी की जाएगी। नियम के अनुसार 10 ओवर शेष हैं और पांच विकेट गिर चुके हैं, तो टीम के रिसोर्स 26.1% बचते हैं। यानी 42.2-26.1 = 16.1. यदि टीम 250 रन के लक्ष्य का पीछा कर रही है, तो इस तरह गणना होगी : पारी के शुरू में रिसोर्स = 100%, खोया हुआ रिसोर्स = 16.1% और उपलब्ध रिसोर्स = 83.9%। 
अब गणना होगी : 250383.9/100 = 209.75 यानी टीम को 210 रन का लक्ष्य मिलेगा। एजेंसी
मालेगांव धमाके के आरोपियों पर मकोका Nov 20, 06:27 pm

मुंबई [जागरण संवाददाता]। मालेगांव धमाके के सिलसिले में अब तक गिरफ्तार सभी 10 लोगों पर महाराष्ट्र संगठित अपराध निरोधक कानून [मकोका] के तहत मुकदमा चलेगा। मुंबई पुलिस के आतंकवाद निरोधक दस्ते [एटीएस] के प्रमुख हेमंत करकरे ने गुरुवार को यहां एक संवाददाता सम्मेलन में यह जानकारी दी। 
करकरे ने बताया कि सभी आरोपियों पर मकोका के कालम तीन की धारा-1, 2 एवं 4 के तहत मामला दर्ज किया गया है। उनके अनुसार ये धाराएं संगठित रूप से किसी खतरनाक अपराध की योजना बनाने एवं उसे अंजाम देने के लिए लगाई जाती हैं। उन्होंने कहा कि आरोप सिद्ध करने के लिए एटीएस के पास इन आरोपियों के विरुद्ध पर्याप्त सुबूत हैं। 
एटीएस सूत्रों के अनुसार साध्वी प्रज्ञा सिंह ठाकुर के संगठन जय वंदेमातरम् ट्रस्ट एवं लेफ्टिनेंट कर्नल श्रीकांत पुरोहित के संगठन अभिनव भारत के साथ जम्मू के एक मठ से जुड़े स्वयंभू शंकराचार्य का किसी एक अपराध से संगठित रूप से जुड़े होना मकोका लगाए जाने का पर्याप्त कारण उपलब्ध कराता है। एटीएस सूत्रों के अनुसार उक्त सभी आरोपियों पर मकोका लागू होने के बाद इनके विरुद्ध नाशिक जिला न्यायालय के बजाय मुंबई स्थित विशेष मकोका अदालत में मुकदमा चलाया जाएगा। 
हाल ही में साध्वी प्रज्ञा द्वारा हलफनामा देकर एटीएस पर लगाए गए प्रताड़ना के आरोपों को गलत बताते हुए करकरे ने इस बात का भी खंडन किया कि इस मामले में जांच के लिए उन पर किसी तरह का राजनीतिक दबाव है। उन्होंने कहा कि पूरे मामले की जांच न्यायालय की देखरेख में चल रही है, और वह इस मामले में किसी अन्य व्यक्ति या संगठन के प्रति जवाबदेह नहीं हैं। इस कांड के कुछ आरोपियों का संबंध समझौता एक्सप्रेस विस्फोट कांड से होने संबंधी सवाल पर करकरे ने कहा कि पूछताछ के दौरान एक आरोपी ने इस प्रकार की जानकारी दी थी। उसके आधार पर सरकारी वकील अजय मिसर ने इस मामले की भी जांच किए जाने की बात कही थी। लेकिन यह जरूरी नहीं है कि उक्त आरोपी ने सही जानकारी ही दी हो। इसलिए एटीएस फिलहाल अपना ध्यान मालेगांव विस्फोट कांड पर ही केंद्रित करना चाहती है। 
आरोपी, जिन पर लगेगा मकोका 
साध्वी प्रज्ञा सिंह : पुलिस के मुताबिक मालेगांव धमाके में इस्तेमाल हुई मोटरसाइकिल प्रज्ञा की ही है। 
ले. कर्नल श्रीकांत प्रकाश पुरोहित : एटीएस के अनुसार पुरोहित ने मालेगांव धमाके के लिए पैसा और विस्फोटक का इंतजाम करने में अहम भूमिका निभाई। 
दयानंद पांडे: धमाके की साजिश रचने और इसे अंजाम तक पहुंचाने में मठाधीश पांडे की अग्रणी भूमिका बताई जा रही है। 
मेजर शिवजी रमेश उपाध्याय: पुणे का यह शख्स 23 अक्टूबर को गिरफ्तार हुआ। इस आरोप में कि इसने दक्षिणपंथी संगठन हिंदू जनजागृति समिति के कई लोगों को हथियार चलाने व बम बनाने का प्रशिक्षण दिया। 
समीर कुलकर्णी: भोपाल में पि्रंटिंग प्रेस का कर्मचारी। कुलकर्णी के बारे में एटीएस का कहना है कि इसने धमाकों को अंजाम देने के लिए आयोजित कम से कम तीन बैठकों में शिरकत की। ये बैठकें नागपुर के भोंसला मिलिट्री स्कूल में आयोजित की गई थीं। 
अजय राहिरकर: पुणे के राहिरकर को अभिनव भारत का खजांची बताया जा रहा है। एटीएस का कहना है कि मालेगांव धमाके के लिए पैसों का देनलेन इसी संगठन के जरिए हुआ। 
राकेश धावड़े: एटीएस का कहना है कि धावड़े ने हथियार प्रशिक्षण शिविर आयोजित किया था। 
जगदीश म्हात्रे: 40 साल के म्हात्रे के खिलाफ हत्या व वसूली सहित कई आरोपों में पहले से भी नौ मामले दर्ज हैं। 
रामसू उर्फ राम जी: राम जी को गुजरात से गिरफ्तार किया गया। यह शख्स साध्वी प्रज्ञा सिंह का करीबी बताया जाता है। 
सुधाकर चतुर्वेदी : अभिनव भारत का कार्यकर्ता। रिवाल्वर और सेना का फर्जी पहचान पत्र बरामद। पूरोहित से साठगांठ रखने का आरोप। 
मकोका लगाने का मतलब 
- छह माह से पहले जमानत संभव नहीं, आरोप पत्र दायर करने के लिए पुलिस को सामान्यत: 90 दिनों के बजाय 180 दिन का वक्त मिल जाता है। 
- भारतीय दंड विधान की तुलना में इसके तहत आरोपियों को सजा दिलवाना पुलिस के लिए और आसान 
- पुलिस अधीक्षक को फोन टैपिंग का अधिकार मिल जाता है। 
- आजीवन कारावास से फांसी तक की सजाएं हो सकती है। 
थोड़ा पेंच भी था 
किसी आरोपी पर मकोका तभी लागू किया जा सकता है, जब उस व्यक्ति के विरुद्ध किसी न्यायालय में कम से कम दो बार आरोपपत्र दाखिल किया जा चुका हो और इन आरोपों में कम से कम तीन वर्ष की सजा की संभावना हो। 
मालेच्चंव विस्फोट कांड के सभी आरोपियों का नाम पहली बार ही किसी अपराध में सामने आ रहा है, इसलिए एटीएस को इन पर मकोका लगाने के लिए सन् 2004 के एक मामले का सहारा लेना पड़ रहा है। 27 अगस्त, 2004 को महाराष्ट्र के जालना जिले में कादरिया मस्जिद के बाहर एक विस्फोट हुआ था, जिसमें तीन लोग घायल हो गए थे। जालना पुलिस इस विस्फोट के मामले में पांच लोगों के विरुद्ध पहले ही आरोपपत्र दाखिल कर चुकी है। 
अब मालेगांव विस्फोट कांड में गिरफ्तार किए गए राकेश धावड़े को भी इस मामले में आरोपी बनाया गया है। धावड़े पर आरोप है कि उन्होंने बजरंग दल के उन लोगों को प्रशिक्षण देने में मदद की थी, जिन्होंने जालना विस्फोट को अंजाम दिया। एटीएस की जालना शाखा ने करीब चार साल पुराने इस मामले में विगत शुक्रवार को नाशिक न्यायालय में धावड़े को हिरासत में लेने की अर्जी दी थी। धावड़े के वकील धर्मेद्र चव्हान ने यह कहकर इसका विरोध किया था कि इस मामले की प्राथमिकी में धावड़े का जिक्र नहीं है। 
इससे पहले मालेगांव विस्फोट कांड एवं दो साल पहले मुंबई की लोकल ट्रेनों में हुए सिलसिलेवार विस्फोटों के आरोपियों पर भी मकोका के तहत ही मामला दर्ज है। (जागरण)
छत्तीसगढ़ में अन्तिम चरण में लगभग 70 प्रतिशत मतदान 

रायपुर 20 नवम्बर.वार्ता.छत्तीसगढ़ में कड़ी सुरक्षा व्यवस्था के बीच दूसरे एवं अन्तिम चरण में 51सीटों पर आज कुछ छिटपुट घटनाओं को छोड़ आमतौर पर शान्तिपूर्ण सम्पन्न मतदान में 70 प्रतिशत से अधिक मतदाताओं ने अपने मताधिकार का प्रयोग किया।
कड़ी सुरक्षा व्यवस्था के बीच हुए मतदान में मतदाता काफी उत्साह से हिस्सा लिया।मतदाताओं के उत्साह का अंदाजा महज इसी से लगाया जा सकता है कि कई मतदान केन्द्रों पर निर्धारित अवधि के घंटो बाद तक मतदाताओं की लम्बी कतारे मौजूद थी।
राज्य निर्वाचन पदाधिकारी आलोक शुक्ला ने शाम में यहां पत्रकारों को बताया कि मतदान दलो का लौटना शुरू हो गया है उनकी वापसी के बाद ही कल दोपहर तक सही मतदान प्रतिशत के बारे में जानकारी मिल सकेंगी।
उन्होने बताया कि मुख्यमंत्री डा.रमन सिंह के खिलाफ एफ एम रेडियो चैनल पर उनके चले विज्ञापन के बारे में रायपुर पश्चिम के निर्दलीय उम्मीदवार वीरेन्द्र पाण्डेय द्वारा संज्ञान में लेते हुये जनप्रतिनिधित्व कानून की धारा 126 के तहत मामला दर्ज करने का आदेश दिया गया है। उन्होने यह भी बताया कि मरवाही में श्री अजीत जोगी के काफिले पर हुये पथराव की घटना में नामजद प्राथमिकी पुलिस में दर्ज करवायी गयी है। वार्ता
